
　〈曰養鵝莊一曰龍安一秃河輜重富盛畜牧蕃息虜主數招之不往及是大將軍逼之納哈出計窮乃刺吾因〉

　〈勸之降納哈出猶豫未決大將軍馮勝遣馬指揮往諭之納哈出乃遣使至大將軍營陽爲納欵而實覘兵勢〉

　〈勝遂遣藍玉往一秃河受其降虜使見大將軍勝還報納哈出聞之乃指天嘖嘖曰天不復與我有此衆矣遂〉

　〈率數百騎自詣玉降玉大喜出酒與之飲甚相歡納哈出因酌酒酧玉玉請先之納哈出卽飲訖復酌以授玉〉

　〈玉解衣以衣之謂曰請服此而後飲納哈出不肯服玉亦持酒不飲爭讓久之納哈出取其酒澆地顧其下咄〉

　〈咄語將脱去時鄭國公常茂在坐其麾下有趙指揮者解胡語以吿茂直前縛之納哈出大驚起欲就馬茂拔〉

　〈刀砍之傷臂不得去都督耿忠遂以衆擁之見勝納哈出所部妻子將士凡十餘萬在松花河北聞納哈出被〉

　〈傷遂驚潰餘衆欲來追勝遣前降將觀童往諭之于是其衆亦降凡四萬餘幷得其名愛馬所部二十餘萬人〉

　〈羊馬驢駝輜重亘百餘里納哈出有二姪不肯降勝復遣人諭之乃折弓矢擲于地亦來降勝以禮遇納哈出〉

　〈復加慰諭令耿忠與同寢食遣使奏捷仍奏常茂驚潰虜衆遂班師悉以納哈出來降將卒妻子及其轁重俱〉

　〈南行仍以都督濮英等將騎兵三千爲殿其驚竄之衆聞大將軍旋師以其降卒俱行甚憾之設伏邀之英等〉

　〈後至伏發英猝爲所乘衆寡不敵英復馬踣遂見執自剖腹而死英盧州人少以勇敢聞累功陞中軍都督僉〉

　〈事至是没于虜　上聞之驚悼將贈開國輔運推誠宣力武臣追封金山侯謚忠襄大將軍馮勝捷奏至　上〉

　〈以常茂驚潰虜衆卽令械送京師　上聞大將軍馮勝等在軍事多不律遣使勑諭勝及副將軍傅友德藍玉〉

　〈王弼郭英曰古之名將爲國效忠留名千載在我朝若徐達常遇春平定華夏未嘗有一不義所以功成名遂〉

　〈近以沙漠未淸命爾等率師何期馮勝專爲己私播惡胡中古之名將豈如是耶及旋師之際部伍無法致使〉

　〈蔽英等人馬三千陷没于虜又不聽朕命擅發留守大寧軍卒遂遺殘胡後患凡若此者論以國法皆在不宥〉

　〈朕以將軍嘗有戰功姑容自新若改行易慮庶可保全以圖後功往來人言頗多舉其大槩於將軍亦報哉馮〉

　〈勝械常茂至茂勝之壻也勝每于衆軍中折之茂不堪出不遜語勝𠷢之及納哈出降而虜衆驚潰勝欲自解〉

　〈故歸咎于茂而奏之茂旣至陳所以降納哈出之故上內召勝還令藍玉行總兵官事茂以父遇春功免死〉

--

　〈安置廣西龍川〉

乙未天壽聖節受朝賀宴羣臣於奉天殿皇太子宴國戚

曁東宮官於文華殿○建北平行都指揮使司於大寧

十月徙建歷代忠臣漢秣陵尉蔣子文晉尙書令卞壺南

唐節度使劉仁曕宋武惠王曹彬元御史大夫福壽等廟

于鷄鳴山之陽每歲致祭著爲祀典○上與諸將論兵政

上曰國家用兵猶醫之用藥可蓄藥以治疾不可無疾而

服藥國家未寧用兵以戡定禍亂及四方承平只宜修甲

兵練士卒使常有備盖兵能弭亂亦能召亂若恃其富強

喜功生事結怨啟釁適以召亂正猶醫家妄以瞑眩之藥

強進無病之人縱不殘軀殞命亦傷元氣爾等皆有軍旅

之寄宜深體朕意○上以北方學校無明師生徒廢學命

吏部選南方學官有學行者敎之○罷馮勝歸鳳陽○永

城侯薛顯卒追封永國公○以河南府學訓導葛鈞爲翰

林侍講學士

十二月命征虜大將軍永昌侯藍玉右副將軍武定侯郭

英統大軍征北虜又命靖寧侯葉昇普定侯陳桓統兵征

東川普定等處蠻寇○上以武臣出自戎伍罔知憲典往

往罹法乃親製大誥二十二篇訓之俾知守紀律撫軍士

立勲業保爵位幷令其子孫誦習○韶州府知府王世安

